ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. Հայաստանի Հանրապետության 1998 թվականի հունիսի 17-ի քաղաքացիական դատավարության օրենսգրքի 41-րդ հոդվածի առաջին մասը «պաշտոնատար անձը» բառերից հետո լրացնել «, բացառությամբ սույն օրենսգրքի 96.4 հոդվածի 2-րդ մասով նախատեսված դեպքերի» բառերով:
Հոդված 2. Օրենսգրքի 92-րդ հոդվածի 1-ին մասը լրացնել հետևյալ բովանդակությամբ նոր 9-րդ կետով.
9) խմբային հայցով ներկայացուցչի լիազորությունները հաստատող փաստաթուղթը բացակայում է:
Հոդված 3. Oրենսգիրքը լրացնել հետևյալ բովանդակությամբ նոր` 13.1 գլխով.

 “Գլուխ 13.1 ԽՄԲԱՅԻՆ ՀԱՅՑ
 Հոդված 96.1.  ԽՄԲԱՅԻՆ ՀԱՅՑՈՎ ԴԱՏԱՐԱՆ ԴԻՄԵԼՈՒ ԻՐԱՎՈՒՆՔԸ
 
1. Առնվազը 30-ը գերազանցող համահայցվորի կողմից համատեղ ներկայացված հայցը համարվում է խմբային, եթե`


1) հայցը հարուցված է միևնույն պատասխանողի (համապատասխանողի)  դեմ. 
2) հայցի հիմքն ու առարկան նույնն են. 

2. Հայցադիմումը կազմվում է սույն օրենսգրքի 87-րդ հոդվածի պահանջներին համապատասխան:

3. Հայցադիմումին կցվում է խմբային հայցով ներկայացուցչի լիազորությունները հաստատող փաստաթուղթը:

Հոդված 96.2. ԽՄԲԱՅԻՆ ՀԱՅՑՈՎ ԳՈՐԾԵՐԻ ՎԱՐՈՒՄԸ ՆԵՐԿԱՅԱՑՈՒՑՉԻ ՄԻՋՈՑՈՎ
1. Խմբային հայցի հայցվորները դատարանում իրենց գործերը վարում են խմբային հայցով ներկայացուցչի միջոցով: Խմբային հայցով ներկայացուցիչների թիվը չի կարող լինել հինգից ավելի, որոնք հավասարապես ներկայացնում են բոլոր հայցվորների շահերը:

2. Խմբային հայցով ներկայացուցչի մասնակցությունը գործին բացառում է հայցվորի մասնակցությունը դատավարությանը, բացառությամբ երբ հայցվորը ինքն է հանդես գալիս, որպես խմբային հայցով ներկայացուցիչ:
3. Խմբային հայցով ներկայացուցչի նկատմամբ սույն օրենսգրքով  նախատեսված դատավարական գործողությունների կատարման դեպքում դրանք կատարված են համարվում բոլոր հայցվորների նկատմամբ:                                                                                                                                                                                                                                                                                                                                                                                                                                                                                                                                                                                                                                                                                                                        

Հոդված 96.3. ԱՆՁԻՆՔ, ՈՐՈՆՔ ԿԱՐՈՂ ԵՆ ԽՄԲԱՅԻՆ ՀԱՅՑՈՎ 

   ՆԵՐԿԱՅԱՑՈՒՑԻՉ ԼԻՆԵԼ ԴԱՏԱՐԱՆՈՒՄ
Դատարանում խմբային հայցով ներկայացուցիչ կարող է լինել ցանկացած խմբային հայցի հայցվոր՝ հաշվի առնելով «Փաստաբանության մասին» Հայաստանի Հանրապետության օրենքի 5-րդ հոդվածով նախատեսված պահանջը, կամ փաստաբան, որն ունի դատարանում գործը վարելու պատշաճ ձևակերպված լիազորություն:
Հոդված 96.4. ԽՄԲԱՅԻՆ ՀԱՅՑՈՎ ՆԵՐԿԱՅԱՑՈՒՑՉԻ

ԼԻԱԶՈՐՈՒԹՅՈՒՆՆԵՐԻ ՁԵՎԱԿԵՐՊՈՒՄԸ

ԵՎ ՀԱՍՏԱՏՈՒՄԸ
1. Խմբային հայցով ներկայացուցչի լիազորագիրը տրվում է խմբային հայցի բոլոր հայցվորների կողմից գրավոր ձևով մեկ ընդհանուր կամ առանձին լիազորագիր կազմելու միջոցով: Խմբային հայցի հայցվորի կողմից ներկայացուցչին առանձին տրված լիազորագիրը պետք է նշում պարունակի այն մասին, որ լիազորագիրը տրվում է խմբային հայցով հանդես գալու նպատակով՝ խմբային հայցի մյուս հայցվորների թվարկմամբ:

2. Խմբային հայցով ներկայացուցչին տրվող լիազորագիրը նոտարական վավերացման ենթակա չէ:
Հոդված 96.5. ԽՄԲԱՅԻՆ ՀԱՅՑՈՎ ՆԵՐԿԱՅԱՑՈՒՑՉԻ 

   ԼԻԱԶՈՐՈՒԹՅՈՒՆՆԵՐԸ
1. Դատարանում գործը վարելու խմբային հայցով ներկայացուցչի լիազորագիրն իրավունք է տալիս ներկայացվողի անունից կատարելու բոլոր դատավարական գործողությունները, բացառությամբ`

1) ստորագրելու հայցադիմումը.

2) գործը հանձնելու արբիտրաժային տրիբունալին.

3) ամբողջովին կամ մասնակի հրաժարվելու հայցային պահանջներից և ընդունելու հայցը.

4) փոխելու հայցի առարկան կամ դրա հիմքը.

5) փոխելու հայցային պահանջների չափը.

6) կնքելու հաշտության համաձայնություն.

7) այլ անձի փոխանցելու լիազորությունները (վերալիազորում).

8) բողոքարկելու դատական ակտը.

9) դիմելու իրավասու անձանց` վճռաբեկ բողոք բերելու խնդրանքով:


Սույն հոդվածի 1-ին կետում նշված գործողություներից յուրաքանչյուրի կատարման համար  խմբային հայցի հայցվորների տված լիազորագրում պետք է հատուկ նախատեսված լինի խմբային հայցով ներկայացուցչի այդ լիազորությունները:
2. Խմբային հայցով ներկայացուցիչը պարտավոր է բարեխղճորեն ներկայացնել հայցվորների իրավունքները և օրինական շահերը:

3. Դատարանը պարտավոր է դադարեցնել խմբային հայցով ներկայացուցչի լիազորությունները, եթե` 

1) պահանջում է խմբային հայցի հայցվորների մեծամասնությունը.

2) ներկայացուցիչ հանդիսացող հայցվորը դադարում է խմբային հայցով հայցվոր լինելուց.

4. Դատարանը պարտավոր է դադարեցնել ներկայացուցիչ հանդիսացող փաստաբանի լիազորությունները խմբային հայցի հայցվորների մեծամասնության  պահանջով կամ Հայաստանի Հանրապետության օրենսդրությամբ նախատեսված դեպքերում:
5. Եթե խմբային հայցի հայցվորների մեծամասնություն չկազմող մասը ցանկանում է դադարեցնել խմբային հայցով ներկայացուցչի լիազորությունները կամ փոխել խմբային հայցով ներկայացուցչին, ապա դատարանը նրանց պահանջների մասով առանձնացնում է գործի վարույթը` սույն օրենսգրքի 89-րդ հոդվածով սահմանված կարգով: Առանձնացված մասով գործը քննվում է սույն գլխի կանոններով, եթե առանձնացված համահայցվորների քանակը 30 և ավելի է:
Հոդված 96.6. ԽՄԲԱՅԻՆ ՀԱՅՑՈՎ ՆԵՐԿԱՅԱՑՈՒՑՉԻ ՓՈԽԱՐԻՆՈՒՄԸ
1.Խմբային հայցով ներկայացուցչի լիազորությունների դադարեցման դեպքում խմբային հայցի հայցվորները մեկ ամսվա ընթացքում սույն օրենսգրքրի 96.4 հոդվածով նախատեսված կարգով լիազորում են  խմբային հայցով նախկին կամ նոր ներկայացուցչի: 
2.Սույն օրենսգրքի 103-րդ հոդվածի 5-րդ կետով նախատեսված հիմքով խմբային հայցը թողնվում է առանց քննության:

3. Խմբային հայցն առանց քննության թողնելու համար հիմք հանդիսացած հանգամանքները վերանալուց հետո խմբային հայցվորներն իրավունք ունեն դիմելու դատարան` գործով վարույթը վերսկսելու համար:

4. Սույն օրենսգրքի 103-րդհոդվածի 5-րդ կետով նախատեսված հիմքով խմբային հայցն առանց քննության թողնելը խմբային հայցի համահայցվորներին չի զրկում իրենց խախտված իրավունքների և օրինական շահերի պաշպանության համար առանձին հայցով դիմել դատարան սույն օրենսգրքով սահմանված կարգով:
Հոդված 96.7. ԽՄԲԱՅԻՆ ՀԱՅՑՈՎ ԳՈՐԾԻ ՔՆՆՈՒԹՅԱՆ 
   ԸՆԹԱՑԱԿԱՐԳԸ
1. Դատարանը խմբային հայցադիմումը  քննում և լուծում է սույն օրենսգրքով սահմանված կարգով:

2. Դատավորը միանձնյա լուծում է հայցադիմումի սույն օրենսգրքի 96.1 հոդվածի պահանջներին համապատասխանության հարցը: Սույն օրենսգրքի 96.1 հոդվածի պահանջներին հայցադիմումի չհամապատասխանելու դեպքում հայցը ենթակա է վերադարձման:

3. Դատարանը խմբային հայցադիմումը վարույթ ընդունելու  մասին որոշումը, ինչպես նաև նշված գործի վերաբերյալ ընդունված բոլոր դատական ակտերը, սույն օրենսգրքով սահմանված կարգով դրանք կայացվելու օրվանից եռօրյա ժամկետում ուղարկում է խմբային հայցով ներկայացուցչին (ներկայացուցիչներին):
 
Խմբային հայց ներկայացրած հայցվորներից յուրաքանչյուրին տրամադրվում է դատական ակտը` համապատասխան գրավոր դիմումը դատարան ներկայացնելու օրվանից երեք օրվա ընթացքում:
4. Խմբային հայցից հայցվորի հրաժարման դեպքում գործի քննությունը շարունակվում է մյուս հայցվորների մասով, եթե վերջիններս չեն հրաժարվում հայցից: Բոլոր հայցվորների հայցից հրաժարման դեպքում դատարանը գործի վարույթը կարճում է: 

Հոդված 96.8. ԴԱՏԱԿԱՆ ԾԱՆՈՒՑՈՒՄՆԵՐԸ
1. Խմբային հայցով ներկայացուցիչը ( մի քանի ներկայացուցիչների առկայության դեպքում` բոլոր ներկայացուցիչները) դատական նիստի մասին տեղեկացվում է ծանուցագրով սույն օրենսգրքի 11-րդ գլխում նախատեսված կարգով:

2. Ծանուցագիրն ուղարկվում է խմբային հայցով ներկայացուցչին դատական նիստից մեկ ամիս առաջ` բոլոր հայցվորներին տեղյակ պահելու հնարավորություն տալու նպատակով: Հայցով ներկայացուցչի դատական նիստի մասին սույն օրենսգրքի 11-րդ գլխում նախատեսված կարգով ծանուցման դեպքում ծանուցված են համարվում նաև բոլոր հայցվորները: 

Հոդված 96.9. ԴԱՏԱՐԱՆԻ ՎՃԻՌԸ
1.Խմբային հայցերի գործերով դատարանը կայացնում է վճիռ սույն օրենսգրքի 20-րդ գլխով սահմանված կարգով:  

2.Խմբային  հայցով նախկինում քննած` քաղաքացիական գործով  օրինական ուժի մեջ մտած դատարանի վճռով հաստատված հանգամանքները նույն պատասխանողի դեմ միևնույն հիմքի և առարկայի վերաբերյալ  դատարանում այլ գործ քննելիս կրկին չեն ապացուցվում: 

Հոդված 96.10. ԴԱՏԱԿԱՆ ԱԿՏԻ ԲՈՂՈՔԱՐԿՈՒՄԸ
1.Խմբային հայցով դատական ակտի դեմ բողոքը կարող է ներկայացվել բոլոր հայցվորների անունից: Բողոքի հետ համաձայն չլինելու դեպքում հացվորը կարող է բողոք ներկայացնել ինքնուրույն (առանձին):

2. Խմբային հայցով կայացված դատական ակտի դեմ վերաքննիչ բողոքը բերվում է սույն օրենսգրքի 4-րդ բաժնով սահմանված կարգով:

3. Խմբային հայցով վերաքննիչ դատարանի կայացված դատական ակտի դեմ վճռաբեկ բողոքը բերվում է սույն օրենսգրքի  5-րդ բաժնով սահմանված կարգով:»:
Հոդված 4. Օրենսգրքի 103-րդ հոդվածը լրացնել 5-րդ կետով.

5) խմբային հայցով ներկայացուցչի լիազորությունների դադարեցումից հետո օրենքով սահմանված ժամկետում խմբային հայցով ներկայացուցիչ դատարան չի լիազորվել:
Հոդված 5. Օրենսգրքի 109-րդ հոդվածը լրացնել հետևյալ բովանդակությամբ նոր 8-րդ կետով.

8) խմբային հայցով բոլոր հայցվորները հայցից հրաժարվել են:
Հոդված 6. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
